
AD/GJTHPR/17/23 

Kryetarja e Gjykatës Themelore në Prishtinë, Albina Shabani Rama, duke vendosur sipas 

ankesës së parashtruar nga avokat A.K, për inicim të procedurës disiplinore ndaj gjyqtares 

Rr.Ll, bazuar në dispozitën e Nenit 9, paragrafit 6 të Ligjit Nr.06/L-057 Për Përgjegjësinë 

Disiplinore të Gjyqtarëve dhe Prokurorëve dhe nenit 7, paragrafit 1 dhe 3 të Rregullores 

Nr.05/2019 Për Procedurën Disiplinore të Gjyqtarëve, me datë 13.12.2023 merr këtë: 

V E N D I M 

REFUZOHET si e pabazuar ankesa e ushtruar nga av. A.K ndaj gjyqtares Rr.Ll për shkak se 

nuk ka bazë të arsyeshme për inicim të procedurës disiplinore. 

A r s y e t i m 

Av. A. K me datë 23.11.2023 ka ushtruar ankesë për inicim të procedurës disiplinore ndaj 

gjyqtares Rr.Ll.  Me datë 29.11.2023 është njoftuar Këshilli Gjyqësor i Kosovës për pranimin 

e ankesës të parashtruesit. 

Parashtruesi i ankesës avokat A.K ka paraqitur ankesë ndaj gjyqtares Rr.Ll për shkak të 

pretendimeve se nga koha e paraqitjes së padisë me datë 23.11.2016 e deri më sot nuk është 

caktuar seanca gjyqësore nga gjyqtarja Rr.LL, duke mos u marrë parasysh faktin se seanca 

përgatitore për këtë çështje ka qenë e caktuar nga gjyqtarja paraprake H.G për datë 13.04.2022, 

mirëpo meqenëse e njëjta në atë kohë ka kaluar në Gjykatë të Apelit, gjyqtarja Rr.LL e cila i 

ka pranuar lëndët e të njëjtës nuk e ka mbajtur seancën gjyqësore. Avokati A.K ka deklaruar 

se me datë 13.04.2022 janë paraqitur në zyrën e gjyqtares sipas ftesës, por gjyqtarja ju është 

drejtuar me “ pse keni ardh kur dihet se gjyqtarja është ndërruar dhe nuk ka seancë” duke i 

udhëzuar që ta lirojnë zyrën dhe të presin për ftesat. Duke marrë parasysh se seanca gjyqësore 

për shqyrtimin e kësaj lënde nuk është caktuar më nga gjyqtarja Rr.Ll, parashtruesi i ankesës 

ka deklaruar se gjyqtarja e çështjes ka shkelur dispozitat e Ligjit për Procedurën Kontestimore 

i cili parasheh se seanca përgatitore mbahet më së voni 30 ditë nga dita kur paraqitet përgjigja 

në padi, si dhe pas caktimit të seancës përgatitore nuk mund të caktohet seancë tjetër më gjatë 

se 30 ditë, e nga kjo shihet se nga data 13.04.2023 kur ka qenë e caktuar seanca përgatitore 

kanë kaluar një vit e gjysmë. Ndër të tjerash ka deklaruar se me këto veprime janë shkelur 

parimet për një gjykim të arsyeshëm i cili parashihet me dispozitat e LPK-së dhe gjyqtarja ka 

kryer shkelje disiplinore nga neni 5 par. 1 pika 1.2 të Ligji për Ligjit nr. 06/L-057 Për 

Përgjegjësinë Disiplinore të Gjyqtarëve dhe Prokurorëve.  



Në lidhje me pretendimet e parashtruesit të ankesës, gjyqtarja Rr.Ll ka deklaruar se lëndët e 

gjyqtares H.G fizikisht i ka pranuar me datë 01.04.2022, ndërsa zyrtarisht i ka pranuar me 

vendimin e datës 30.05.2022 pas verifikimit të të njëjtave. Sipas saj pretendimet se parashtruesi 

i ankesës ka qenë në zyre me datë 13.04.2022 janë të paqëndrueshme dhe të pabazuara, sepse 

meqenëse lëndët fizikisht i ka pasur në zyre e njëjta ka vepruar dhe ka mbajtur seanca në të 

gjitha rastet kur palët janë paraqit te zyra me ftesa për seancë gjyqësore të cilat janë caktuar 

nga gjyqtarja paraprake. Ndër të tjera ka deklaruar se kjo gjykatë është e stërngarkuar me lëndë 

të kësaj natyre por edhe të natyrave tjera, ku para lëndës C.nr.2883/16 ka lëndë të tjera me 

kontest kompensim dëmi të cilat janë pranuar më herët se lënda në fjalë dhe presin për shqyrtim 

dhe trajtim. Në fund e njëjta ka deklaruar se me pranimin e lëndëve nga gjyqtarja paraprake ka 

proceduar sipas prioritetit dhe sipas viteve të lëndëve të arritura në gjykatë, sipas strategjisë së 

KGJK-së dhe opinioneve të Komitetit Këshillëdhënës për Etikë Gjyqësore të Këshillit 

Gjyqësor të Kosovës.  

Autoriteti kompetent i Gjykatës Themelore në Prishtinë, pas shqyrtimit dhe vlerësimit të 

shkresave të lëndës, deklarimit të gjyqtarit dhe pretendimeve të parashtruesit së ankesës, ka 

vlerësuar se nuk ka dyshim të arsyeshëm për inicim të procedurës disiplinore ndaj gjyqtares 

Rr.Ll. 

Nuk është kontestuese pretendimi ankimor i parashtruesit se seanca përgatitore ka qenë e 

caktuar nga gjyqtarja paraprake që të mbahet me datë 13.04.2022, kjo shihet edhe nga fletë 

dërgesat të cilat gjenden në shkresat e lëndës. Lidhur me këtë është e vetëdijshme edhe 

gjyqtarja e rastit, mirëpo mos caktimi i seancës përgatitore nga gjyqtarja aktuale ka ndodhur 

për shkak të faktorit objektiv, numrit të madh të lëndëve të cilat i ka pranuar nga gjyqtarja 

paraprake, por edhe në përgjithësi numri i madh i lëndëve në konteste të ndryshme me të cilin 

ballafaqohen gjyqtarët gjatë punës së tyre. 

Nga të gjeturat, rezulton se gjyqtarja e çështjes Rr.Ll është ngarkuar me rreth 1400 lëndë nga 

gjyqtarja paraprake, ku prej tyre 39 lëndë janë të vitit 2016, prej të cilave 15 me kontest 

kompensim dëmi, të cilat janë pranuar të gjitha më herët se lënda C.nr. 2883/16. Mirëpo, po 

ashtu e njëjta ka trashëguar edhe lëndë të viteve 2011, 2012, 2013, 2014 dhe 2015 me kontest 

kompensim dëmi dhe konteste të tjera. Është evidente se gjyqtarja paraprake është lëshuar në 

caktimin dhe trajtimin e kësaj lënde dhe ka caktuar seancën përgatitore, mirëpo gjyqtarja 

aktuale pas verifikimit të lëndëve, ka konstatuar se ka lëndë më të vjetra për shqyrtim se lënda 

në fjalë, andaj ka filluar trajtimin e të gjitha lëndëve sipas radhës së pranimit të tyre në gjykatë. 

Ju njoftojmë se gjyqtarët e Gjykatës Themelore në Prishtinë veprojnë në bazë të Planit 

Strategjik për Përmirësimin e Qasjes në Drejtësi 2022-2025  i miratuar nga Këshilli Gjyqësor 

i Kosovës, si dhe Opinioneve të Komitetit Këshillëdhënës për Etikë Gjyqësore të Këshillit 

Gjyqësor të Kosovës, të cilët përmes planeve strategjike dhe opinioneve kanë përcaktuar 

kontestet të cilat duhet të trajtohen me prioritet nga gjyqtarët, ku lënda me kontest kompensim 

dëmi nuk bënë pjesë në lëndët për të cilat kërkohet trajtim urgjent.  

Këto plane kanë paraparë detyrimin e gjyqtarëve që të gjitha lëndët të cilat sipas ligjit dhe 

planeve strategjike nuk konsiderohen si lëndë për trajtim me prioritet, të caktohen dhe trajtohen 

në bazë të radhës së pranimit dhe regjistrimit të tyre në gjykatë. 

Autoriteti Kompetent duke parë ngarkesën e gjyqtares me lëndë dhe pas vlerësimit të 

regjistrave të punës së gjyqtares, ka gjet se deri te zvarritja e procedimit të kësaj lënde nga 

gjyqtarja ka ardhur si pasojë e ngarkesës me lëndë e jo për shkak se gjyqtarja me veprimet apo 

mosveprimet e saj po ndikon qëllimshëm në zvarritje.  



Ju njoftojmë se me ardhjen e gjyqtarëve të rinj në Divizionin Civil dhe duke parë ngarkesën e 

madhe me lëndë, Kryetarja e Gjykatës ka bërë rishpërndarjen me lëndë në këtë divizion, duke 

i ngarkuar gjyqtarët e rinj me lëndë nga viti 2016 e tutje. Sipas shortit, kjo lëndë është caktuar 

për trajtim te gjyqtari Sh.B, i cili na ka njoftuar se kjo lëndë tek ai konsiderohet lëndë e vjetër 

dhe si e tillë do të caktohet shumë shpejtë për shqyrtim dhe vendosje. 

Bazuar në të lartcekurat, Autoriteti i kësaj gjykate vlerëson se nuk është shkelur dispozita e 

nenit 5, par.2, nën-paragrafi 2.7 të Ligjit Nr.06/L-057 Për Përgjegjësinë Disiplinore të 

Gjyqtarëve dhe Prokurorëve.  

Autoriteti Kompetent i Gjykatës Themelore në Prishtinë lidhur me ankesën e ushtruar, bazuar 

në të dhënat e përshkruara më lartë, vlerësoj se nuk ka bazë të arsyeshme të besoj se gjyqtarja 

ka kryer shkelje disiplinore, për t’i parashtruar Këshillit Gjyqësor të Kosovës kërkesë për 

fillimin e hetimeve disiplinore. 

Nga të cekurat më lartë, në bazë të nenit 7, paragrafi 3, të Rregullores Nr.05/2019, u vendos si 

në dispozitiv të këtij vendimi. 

 

GJYKATA THEMELORE NË PRISHTINË 

AD/GJTHPR/17/23, me datë 15.12.2023 

Albina Shabani Rama 

 

________________ 

Kryetare e Gjykatës Themelore në Prishtinë 


